
1A PROBA: ARIKETA PRAKTIKOAK 

1. ARIKETA: TESTU FILOSOFIKOA IRUZKINTZEA

“Zientziak behaketatik teoriara joanez jokatzen duela uste izatea, hagitz
hedatua dago. Hain indartsu ageri da uste hori, non ni hori ukatzen aritzea maiz
sinestezina  gertatzen  baita.  Hau  dela  eta,  zenbaitek  susmotan  jarri  du  nire
zintzotasuna bera, zentzuduna den edonork zalantzan jarri ezin duena ukatzen
ari omen naizelako, alegia.

Errealitatean baina, behaketa hutsak eginez has daitekeela uste izatea,
hots,  teoria-kutsurik izan dezakeen ezer gabe hastea, absurdua gertatzen da.
Eta absurdu hau ongi ilustratzen digu bizitza osoa zientzia naturalari eman zion
gizonaren historiak. Gizon honek behatu ahal izan zuen guztia idatzi zuen eta,
gero,  den-dena  Royal  Society-ren  esku  utzi,  ezin  estimagarriagoa  zen  bere
behaketa-bilduma  material  induktibo  gisa  erabilia  izan  zedin.  Historia  honek
erakusten digu kakarraldoen bilketa erabilgarria gertatzen bada ere, behaketak
biltzearekin ez dela beste hainbeste gertatzen.

Orain hogeitabost urte puntu hauxe azaldu nahi izan nion Vienako fisika-
ikasle talde bati. Horretarako, eta klasearen hasieran, ikasleei agindu hauexek
eman nizkien: «Hartu papera eta lapitza, arreta osoz behatu eta zer behatzen
duzuen huraxe idatzi». Ikasleek, jakina, zer beha zezaten nahi nuen galdegin
zidaten berehala. Agerikoa da «beha ezazue» oharra absurdua gertatzen dela
(Ez ditu,  gainera,  hizkuntzaren arauak ere  betetzen nola  eta  ez  dugun aditz
iragankorraren objektua aurrez jakintzat ematen). Behaketa, beraz, hautakorra
da beti, selektiboa. Aurrez premiazkoa zaio objektu aukeratu bat, egiteko definitu
bat, interes bat, ikuspuntu edo arazo bat izatea. Eta behaketaren deskribapenak
hitz egokiz osaturiko mintzaira deskribatzailea eskatzen digu. Aurrez, halaber,
antzekotasuna  eta  sailkapena eskatzen  ditu.  Hauek,  beren aldetik,  interesak,
ikuspuntuak eta arazoak izatea eskatzen dute. Katz-ek idatzi bezala, «ingurunea
gauza jangarri eta jangaitzen artean banatzen du gose den animaliak. Iheska
doanak, berriz, ihesbideak eta ezkutatzeko tokiak ikusiko ditu... Objektua aldatu
eginen  da  gehienetan...  animaliaren  premien  arabera,  noski».  Esan  daiteke,
baita ere, objektuak sailkatu egin daitezkeela eta hauek antzeko ala ez-antzeko
modu bakarrean gertatuko direla, hau da, premia eta interesekin harremantzen
ditugun  neurrian.  Erregela  hau  animalien  artean  ezezik,  aplikagarria  dugu
zientzilarien  artean  ere.  Animaliari,  izan  dezakeen  ikuspuntua,  bere  premiek,
momentuko  egitekoak  eta  dituen  itxarobideek  emanik  datorkio.  Zientzilariari,



aldiz,  ikuspuntu  hori  ematen  diote  bere  teori  interesek,  ikergai  duen  arazo
bereziak, bere aieru eta aurre-usteek eta nolabait ere trasfondo gisa onartzen
dituen teoriek,  hau da,  berak daukan erreferentzi  markoak edota «itxarobide-
horizonteak».

K.R.Popper, Zientzia: Aieruak eta errefusapenak, V.atala.

EGIZU TESTU FILOSOFIKOAREN IRUZKINA ONDOKO ATALAK KONTUAN
HARTUZ:

1. ANALISIA:

- Testuaren tesia identifikatu eta justifikatu.
- Egizu testuan jasotako ideien eskema.
- Definitu kontzeptu nagusiak.

2. HAUSNARKETA FILOSOFIKOA:

- Kokatu testuinguruan.
- Erlazionatu egilearen filosofiarekin  eta filosofiaren historiarekin. 
- Azaldu gaiaren gaurkotasuna.
- Egin gogoeta kritiko eta pertsonala.
- Eta abar.

3. PROPOSAMEN DIDAKTIKOA:

- Egin gai hau gelan lantzeko proposamen didaktiko bat.

*BALORATUKO  DA:  Oinarri  teorikoa,  hizkera  tekniko  aberats  eta  zehatza,
argudioen kalitatea, koherentzia eta abar.



2. ARIKETA: GAI ETIKO ETA FILOSOFIKOAK IRUZKINDU ETA AZTERTZEA
(DILEMA MORALA)

“Zoritxarrez ospetsuak ziren bi kasutan, Mahoma profeta, Jyllands-Postern
egunkari daniarrak eta Charlie Hebdo aldizkari satiriko frantsesak satirizatu zuten
karikatura batzuetan. Argitalpen horiek profeta irudikatzeko debeku islamiarrari
aurre  egiten  zioten,  eta  musulman  askok  iraingarri  aurkitzen  zuten  biñeten
edukia bera.

Mendebaldean,  karikaturak,  oro har,  onargarritzat  jo  ziren satira  erlijioso
huts gisa, eta haien argitalpena adierazpen-askatasunean oinarrituta defendatu
zen, baina mundu musulmanean irudiek irain handia eragin zuten.

Charlie  Hebdo  biñetaren  kasuan,  marrazkilariaren  eta  biñeten  editoreen
hilketa  izan  zen  ondorioa.  Gainera,  karikaturekin  zerikusirik  ez  zuten  baina,
zoritxarrez,  okerreko  unean  eta  tokian  zeuden  pertsonen  heriotzak  ere  izan
ziren.

Hiltzaileen ekintzarako justifikaziorik ez dagoela kontuan hartuta, ondo egin
al zuten editoreek argitalpenarekin aurrera egiten, jakinda zer gerta zitekeen hala
egiten bazuten?”.

                 Chaline, Eric:  101 dilemas para filósofos de sillón. Oberon. Madrid: 2020

1. IDENTIFIKATU ondorengo testuan planteatzen d(ir)en dilema etikoa(k). 

2. AZTERTU dilema: gertakariak eta inguruabarrak, balioak … 

3. EBATZI: irtenbide posibleak aztertu eta, ahal delarik, konpondu. 

4. Egin PROPOSAMEN DIDAKTIKOA dilema ikasgelan lantzeko. 

*  BALORATUKO  DA:  Oinarri  teorikoa,  hizkera  tekniko  aberats  eta  zehatza,
argudioen egokitasun eta sendotasuna, kontrargudioak eta abar. 



3. ARIKETA: GAI LOGIKO ETA/EDO EPISTEMOLOGIKOAK IRUZKINDU ETA
AZTERTZEA

“Napoleonek eskubidez ez zegokion boterea bereganatu bazuen, epaitua
izan  beharko  zuen.  Napoleon  ez  zen  errege  legitimoa  edo  eskubidez  ez
zegokion boterea bereganatu zuen. Napoleon ez zen errege legitimoa. Beraz,
epaitua izan beharko zuen.”

1. EBATZI:  Aurreko testua hizkuntza formalean jarri eta gero, ebatzi bertako
argudiaketa bi metodoen bitartez: egia taulak eta inferentzia arauak.

2. JUSTIFIKATU:  Arrazoitu  eta  azaldu  hizkuntza  formalerako  jauzia  eta
ebazpenean emandako urrats guztiak.

3. PROPOSAMEN DIDAKTIKOA: Egin ezazu proposamen didaktikoa kasua
ikasgelan lantzeko.

*  BALORATUKO  DIRA:  Ebazpen  argia  eta  zehatza  egitea,  funts  teorikoa
ematea, egindakoa justifikatzea, hizkera tekniko aberats eta zehatza erabiltzea
eta abar.


